
        
            
                
            
        

    
	ШААЗГАЙ ХҮҮ
 

	Үлгэрийг засварласан Ш. Дашдорж

	“Гэгээрлийн Яамны хэвлэл” Улаанбаатар хотноо 1957 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ШААЗГАЙ ХҮҮ

	Эрт урьд цагт нэг шаазгай алтан улиас дээр аятай сайхан амьдарч байжээ. Тэр нь долоон цагаан өндөгтэй юм санжээ. Гэтэл аргат шар үнэг нэг өдөр жартгай нүдээ жарвалзуулж, урт сүүлээ шарвалзуулсаар ирээд:

	— Шаазгай хүү! Яасан олон хөөрхөн өндөгтэй юм бэ ? Нэгийг нь надад өгөөч! гэж гуйжээ.

	Шаазгай хүү, миний өндгийг аваачиж идэх гэж байгаа юм гэж мэдээд:

	— Өндгөө өгөхгүй. Би өндгөндөө хайртай гэв.

	Аргат шар үнэг ярзгар шүдээ ярзалзуулан:

	— Тэгвэл би газрын холоос тоос манаруулж улиасыг чинь хуга мөргөөд, алтан уургыг (өд) чинь тас мушгиад, хайртай өндгийг чинь хамаад явна даа хө гэхэд нь шаазгай хүүгийн бор зүрх нь пал пал цохилж айгаад нэг өндгөө өгөөд явуулчихжээ.

	Маргааш нь бас л нөгөө аргат шар үнэг үүгээр түүгээр юм үнэртэн шиншилж, жир жир шогшсоор ирээд:

	— Шаазгай хүү, нэг өндгөө өгнө шүү! гэжээ.

	Шаазгай хүү:

	— Та өчигдөр авсан өндгөө яасан бэ? Одоо би өгөхгүй гэжээ.

	Үнэг:

	— Газрын холоос тоос манаруулж ирээд алтан улиасыг чинь хуга мөргөөд, алтан уургыг чинь тас мушгиад авна даа гэхэд нь Шаазгай хүү дахиад нэг өндгөө өгчихжээ.

	Аргат шар үнэг ингэж шаазгай хүүгийн долоон цагаан өндгийг өдөр бүр нэг нэгээр нь зөөж идсээр байгаад ганцхан өндөгтэй үлдээжээ.

	Шаазгай хүү, ганц өндгөө тэврээд өндгийг минь нөгөө үнэг хэзээ аваад явдаг бол доо гээд уйлж суутал нэг хулгана гүйж ирээд:

	— Шаазгай хүү! Та юунд уйлав гэхэд нь:

	— Би уйлалгүй яах вэ дээ. Долоон хөөрхөн цагаан өндөгтэй сайхан амьдарч байтал аргат шар үнэг өдөр бүр ирж өндгийг минь зөөж идсээр байгаад ганцхан өндөгтэй үлдээлээ дээ гэв. Хулгана:

	— Та юунд өндгөө өгсөн юм бэ? гэхэд шаазгай хүү:

	— Тэр үнэг гуай чинь газрын холоос тоос манаруулж ирээд алтан улиасыг минь хуга мөргөөд, алтан уургыг минь тас мушгиад, хайртай хэдэн өндгийг минь хамаад явна гэх юм даа гэв. Хулгана:

	— Ээ! Надад эртхэн шиг хэлэхгүй дээ гэхэд шаазгай хүү:

	— Би таны орд харшийг чинь хаана байдгийг мэдэхгүй юм даа гэв. Хулгана:

	— За одоо тэр үнэгийг хүрээд ирвэл газрын холоос тоос манаруулдаг туурай чинь аль вэ? Алтан улиасыг минь хуга мөргөдөг эвэр чинь аль вэ? Алтан уургыг минь хуга мушгидаг гар чинь аль вэ? гэж асуугаарай. Хэн энэ үгийг зааж өгөв гэвэл намайг хэлсэн юм гээрэй. Тэгээд өндгөө битгий өг гэжээ.

	Маргааш нь аргат шар үнэг чихээ соотойлгон, нүдээ жартайлгасаар бас шогшоод иржээ.

	— Шаазгай хүү ! Нэг өндгөө өгнө шүү ! гэжээ. Шаазгай хүү:

	— Чи миний хамаг өндгийг идэж дуусгасан. Үлдсэн ганц өндгөө одоо яасан ч өгөхгүй гэж уйлахад нь үнэг хамраа сортгонуулж сэрвээнийхээ үсийг босгоод газрын холоос тоос манаруулж ирээд алтан улиасыг чинь хуга мөргөөд, алтан уургыг чинь тас мушгиад авна даа хө гэв. 

	Шаазгай хүү, нүдээ бүлтийлгэж хүзүүгээ сунгаж:

	— Таны газрын холоос тоос манаруулдаг туурай чинь аль вэ? Алтан улиасыг минь хуга мөргөх эвэр чинь аль вэ? Алтан уургыг минь тас мушгидаг гар чинь аль вэ? гэж хэлжээ.

	Үнэг шүдээ ярзалзуулан, шүлсээ савируулж, хумсаараа газар маажин байж:

	— Энэ үгийг чамд хэн зааж өгөв

	— Хулгана гуай гэхэд:

	— Тэр хулгана чинь хаана байна гэсэнд:

	— Би энд байна аа! гэж хулгана хашхираад цаашаа гүйв.

	Үнэг жижигхэн улаан амаа ангайгаад хойноос нь ухасхийгээд хулганыг үмхэв.

	Шаазгай хүү, чарлаад алтан өд сөдөөрөө улиас шавхчиж байтал: Үнгэр үнгэр гэж идвэл амтгүй шүү! Ангар ангар гэж идвэл амттай шүү гэж хулганын хэлэх сонстов.

	Үнэг ангар, ангар гээд идэх гэхэд нь хулгана завжаар нь мулт үсрээд мөсний завсраар гүйж ороход үнэг хойноос нь хөөж ирээд үмхэх гэтэл хэл нь мөсөн дээр наалдаад үхчихжээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	БНМАУ

	Гэгээрлийн Яамны хэвлэл

	Улаанбаатар. 1957 он.

